
ԿԱՐԾԻՔ
 «Հայաստանի Հանրապետության կառավարության 2016 թվականի  հունվարի 14-ի N 1–Ա որոշման մեջ փոփոխություն կատարելու  մասին» կառավարության որոշման նախագծի վերաբերյալ 

«Հայաստանի Հանրապետության կառավարության 2016 թվականի  հունվարի 14-ի N 1-Ա որոշմամբ, հիմք ընդունելով «Զինապարտության մասին» Հայաստանի Հանրապետության օրենքի 16-րդ հոդվածի 2-րդ կետը, Հրանտ Ղարիբյանին տրվել է տարկետում պարտադիր զինվորական ծառայության զորակոչից՝ մինչև ուսումնառության ավարտը՝ 2018 թվականի ամառային զորակոչը:
Ներկայացված նախագծով նախատեսվում է փոփոխություն կատարել Հայաստանի Հանրապետության կառավարության վերոհիշյալ որոշման մեջ՝ երկարաձգելով Հրանտ Ղարիբյանի տարկետման ժամկետը մինչև 2020 թվականի ամառային զորակոչը՝ հիմք ընդունելով «Զինվորական ծառայության և զինծառայողի կարգավիճակի մասին» Հայաստանի Հանրապետության օրենքի 73-րդ հոդվածի 4-րդ և «Զինապարտության մասին» Հայաստանի Հանրապետության օրենքի 14-րդ հոդվածի 4-րդ մասերի պահանջները:
Այս առումով հարկ ենք համարում անդրադառնալ նախագծի ընդունման համար հիմք հանդիսացող իրավական կարգավորումներին: Այսպես՝ 
«Զինվորական ծառայության և զինծառայողի կարգավիճակի մասին» Հայաստանի Հանրապետության օրենքի 73-րդ հոդվածի 4-րդ մասի համաձայն՝ մինչև սույն օրենքի ուժի մեջ մտնելն ասպիրանտուրայում կամ դատական դպրոցում ուսումը շարունակելու համար տարկետում ստացած անձանց վրա տարածվում են «Զինապարտության մասին» Հայաստանի Հանրապետության 1998 թվականի սեպտեմբերի 16-ի ՀՕ-250 Հայաստանի Հանրապետության օրենքի 11-րդ հոդվածի 1-ին և 6-րդ մասերի, 12-րդ հոդվածի 1-ին մասի «ե» կետի, 14-րդ հոդվածի 4-րդ մասի և 15-րդ հոդվածի 2-րդ մասի երկրորդ պարբերության դրույթները, որոնք գործում են մինչև 2020 թվականի դեկտեմբերի 31-ը ներառյալ և ուժը կորցրած են ճանաչվում 2021 թվականի հունվարի 1-ից:
«Զինապարտության մասին» Հայաստանի Հանրապետության օրենքի 14-րդ հոդվածի 4-րդ մասի համաձայն՝ կրթությունը շարունակելու համար պարտադիր զինվորական ծառայության զորակոչից տարկետում ստացած անձինք պարտադիր զինվորական ծառայության են կանչվում մինչև 27 տարեկան դառնալը, բացառությամբ պետական պատվերով պետական գիտակրթական համակարգի, միջպետական և միջգերատեսչական համաձայնագրերով օտարերկրյա պետությունների կամ սույն օրենքի 16 հոդվածի երկրորդ մասով նախատեսված դեպքում ասպիրանտուրայում սովորողների, ինչպես նաև արդարադատության ակադեմիայի ունկնդիրների, որոնց տարկետում տրվում է մինչև ուսման ավարտը:/.../
Մինչդեռ հարկ է նշել, որ Հրանտ Ղարիբյանին ասպիրանտուրայում սովորելու կապակցությամբ 2016 թվականին տարկետման իրավունքի տրամադրման  համար հիմք հանդիսացող «Զինապարտության մասին» Հայաստանի Հանրապետության օրենքի 16-րդ հոդվածի 2-րդ մասը, համաձայն որի՝ առանձին դեպքերում կառավարությունը որոշում է քաղաքացիների կատեգորիաները և առանձին քաղաքացիներին, որոնց տարկետում է տրվում պարտադիր զինվորական ծառայության զորակոչից, 2017 թվականի նոյեմբերի 15-ի «Զինվորական ծառայության և զինծառայողի կարգավիճակի մասին» ՀՕ-195-Ն օրենքի ընդունման կապակցությամբ ճանաչվել է ուժը կորցրած:
 Ելնելով վերոշարադրյալից գտնում ենք, որ Հրանտ Ղարիբյանին «Զինվորական ծառայության և զինծառայողի կարգավիճակի մասին» Հայաստանի Հանրապետության օրենքի 73-րդ հոդվածի 4-րդ և «Զինապարտության մասին» Հայաստանի Հանրապետության օրենքի 14-րդ հոդվածի 4-րդ մասերի հիմքով տարկետում տրամադրելու  իրավական հիմքերը բացակայում են: 
Մինչդեռ հարկ է նշել, որ Հրանտ Ղարիբյանին պարտադիր զինվորական ծառայության զորակոչից տարկետման իրավունքը տրամադրվել է ՀՀ կառավարության անհատական իրավական ակտով, որը համաձայն՝ «Վարչարարության հիմունքների և վարչական վարույթի մասին» օրենքի 53-րդ հոդվածի հանդիսանում է վարչական ակտ, հետևաբար տվյալ իրավահարաբերություններն անհրաժեշտ է դիտարկել «Վարչարարության հիմունքների և վարչական վարույթի մասին» օրենքի կարգավորման շրջանակներում: Այսպես՝ 
«Վարչարարության հիմունքների և վարչական վարույթի մասին» օրենքի 20-րդ հոդվածի համաձայն՝ վարչական վարույթը հարուցվում է անձի (անձանց) դիմումի կամ վարչական մարմնի նախաձեռնության հիման վրա (հարուցման փուլ):
Նույն օրենքի 30-րդ հոդվածի 1-ին մասում սահմանված են վարչական վարույթ հարուցելու հիմքերը՝ անձի դիմումը, բողոքը կամ վարչական մարմնի նախաձեռնությունը, իսկ 30-րդ հոդվածի 2-րդ մասը սահմանում է, որ՝ վարչական վարույթը համարվում է հարուցված՝ համապատասխան դիմումը կամ բողոքը վարչական մարմնում ստանալու օրվանից...: 
Օրենքի 61-րդ հոդվածի 1-ին մասի համաձայն՝ գրավոր վարչական ակտը կարող է գործել անորոշ կամ որոշակի ժամկետով: Որոշակի ժամկետով ընդունված գրավոր վարչական ակտը գործում է մինչև տվյալ ակտով նախատեսված ժամկետի լրանալը: Մինչև որոշակի ժամկետով ընդունված վարչական ակտի ժամկետը լրանալը կամ ժամկետը լրանալուց հետո՝ 15 օրվա ընթացքում, այդ վարչական ակտի ժամկետը կարող է այլ վարչական ակտով երկարաձգվել նոր ժամկետով կամ անորոշ ժամկետով:
Վերոգրյալ փաստերի և իրավական կարգավորումների բովանդակային վերլուծության արդյունքում գտնում ենք, որ եթե ՀՀ կրթության և գիտության նախարարությունում առկա է դիմում՝ Հրանտ Ղարիբյանի տարկետման իրավունքը երկարաձգելու վերաբերյալ, ապա «Վարչարարության հիմունքների և վարչական վարույթի մասին» օրենքով սահմանված ժամկետում, այսինքն՝ մինչև 2018 թվականի ամառային զորակոչի ավարտը կամ ժամկետը լրանալուց հետո՝ 15 օրվա ընթացքում, տվյալ հարաբերությունների նկատմամբ կիրառելի են «Վարչարարության հիմունքների և վարչական վարույթի մասին» օրենքով նախատեսված հիմքերը՝ տարկետում տրամադրելու վերաբերյալ ՀՀ կառավարության որոշման՝ որպես որոշակի ժամկետով ընդունված վարչական ակտի նոր ժամկետով երկարաձգման համար:

